
ELEKTROTEXNIKA SANOATI 
KORXONALARIDA QAYTA 
TIKLANUVCHI ENERGIYA 

MANBALARIDAN SAMARALI 
FOYDALANISH

Mamayusupova Mashxura Sodiqovna
FarPi tayanch doktoranti

Annotatsiya: Maqolada bugungi kunga kelib cheklangan resurslardan yanada oqilona va samarali foydalanish zarurligi 
va iqtisodiyotning barqarorlashuv jarayonini ta‘minlashda kafolat ekanligi bosh masala sifatida asoslangan. “Yashil” iqt-
siodiyotga o‘tish, yashil iqtisodiy o‘sishga erishishda elektrotexnika sanoati mahsulotlarining o‘rni qay darajada muhim 
ekanligi yoritilgan. Shuningdek, Jahon mamlakatlari qayta tiklanuvchi energiya manbalari (QTEM) dan foydalanishda 
oylik elektr energiyasi ishlab chiqarish va savdo ma’lumotlari va boshqa bir qancha mamlakatlar uchun elektr energiyasi 
ishlab chiqarish ma’lumotlari keltirilgan.

Kalit so‘zlar: yashil iqtisodiyot, muqobil energiya, ekologik toza manbalar, tabiiy gaz, elektrotexnika, atrof-muhit muho-
fazasi,energiya ishlab chiqarish hajmi.

Abstract: The main issue in the article is the need to use limited resources more rationally and efficiently and guarantee 
the stabilization of the economy. The role of electrotechnical industry products in the transition to “green” economy and 
achiyeving green economic growth is highlighted. It also provides monthly electricity generation and sales data from 
renewable energy sources (QTEM) of the world’s countries and electricity generation data for several other countries.

Key words: green economy, alternative energy, ecologically clean sources, natural gas, electrical engineering, environ-
mental protection, energy production volume.

Аннотация: Основным вопросом в статье является необходимость более рационально и эффективно использо-
вать ограниченные ресурсы и гарантировать стабилизацию экономики. Подчеркнута роль продукции электротех-
нической промышленности в переходе к “зеленой” экономике и достижении зеленого экономического роста. Он 
также предоставляет ежемесячные данные о производстве и продажах электроэнергии из возобновляемых источ-
ников энергии (QTEM) в странах мира и данные о производстве электроэнергии в нескольких других странах.

Ключевые слова: зеленая экономика, альтернативная энергетика, экологически чистые источники, природный газ, 
электротехника, охрана окружающей среды, объем производства энергии.

K I R I S H
Iqlim o‘zgarishi bilan bog‘liq muammoli masalalar mamlakatda amalga oshirilayotgan islohotlar samarador-

ligiga, xususan, iqtisodiy o‘sish va kambag‘allikni qisqartirish, ekologik va oziq-ovqat xavfsizligini ta’minlashga 
o‘zining salbiy ta’sirini ko‘rsatadi. Shundan kelib chiqib, ushbu yo‘nalishda mamlakatda iqlim o‘zgarishi ta’sirini 
kamaytirish va unga moslashish, “yashil” iqtisodiyotga o‘tish choralarini jadallashtirish, “yashil” va inklyuziv iqti-
sodiy o‘sish modelini targ‘ib qilishga katta e’tibor qaratilmoqda.

Bu borada, mamlakatda “yashil” iqtisodiy o‘sishni rag‘batlantirish, tabiiy resurslardan oqilona foydalanish, 
“yashil” investitsiyalarni jalb qilish, ekologik inqirozning salbiy ta’sirini yumshatish maqsadida O‘zbekiston Res-
publikasi Prezidentining 2019-yil 5-oktabrdagi PQ-4477-son qarori bilan 2019–2030-yillar davrida O‘zbekiston 
Respublikasining “yashil” iqtisodiyotga o‘tish strategiyasi tasdiqlangan.

“Yashil taraqqiyot”ga erishish uchun “yashil iqtisodiyot”ga o‘tishimiz va uni rivojlantirishimiz lozim bo‘lmoqda. 
Shu tufayli mamlakatimizda bunday iqtisodiyotni shakllantirish uchun yashil iqtisodiyotni rivojlantirish lozim.

Yashil iqtisodiyot bu muayyan joyda (mamlakat, shahar, kompaniya, jamoa va boshqalar) qo‘llaniladigan 
ishlab chiqarish jarayonlari (sanoat, savdo, qishloq xo‘jaligi va xizmat ko‘rsatish) majmuyi bo‘lib, ular ham 

ekologik, ham ijtimoiy jihatdan barqaror rivojlanishga olib kelishi kerak. Bugungi kunda yashil iqtisodiyotni jam 
iyotdagi ahamiyati ortib bormoqda, insoniyat jahon iqtisodiyotini xavf ostiga qo‘ymagan holda atrof-muhitga 
g‘amxo‘rlik qilishi lozim.

Jamiyat farovonligi tabiiy resurslarni mahsulotga aylantirishga bog‘liq bo‘lib, hozirda biz ulardan tabiatning 
o‘zini tiklashi mumkin bo‘lganidan tezroq foydalanmoqdamiz. Jamiyat farovonligini saqlab qolishning yagona 
yo‘li yashil iqtisodiyotni rivojlantirishdir. Bunda quyidagi tadbirlarni amalga oshirish lozim bo‘ladi. 

Birinchidan, aholining ehtiyojlarini qondirib, ularning farovonligi, yashash darajasi va sifatini oshirish uchun 
moddiy ne’matlarni yaratishni barqaror ravishda ekologiya va atrof-muhitga zarar yetkazmasdan ko‘paytirib 
borish lozim.

Ikkinchidan, ishlab chiqarish va iqtisodiyotni rivojlantirish uchun energiya resurslari kerak bo‘ladi, bularni 
qayta tiklanadigan energiya manbalari hisobidan ko‘paytirish, jamoat transportini ham elektr quvvati bilan yur-
adiganlariga almashtirish, energiyani tejaydigan binolarni barpo qilish kabi yo‘nalishlarda ishlarni olib borish.

Uchinchidan, atrof muhitga zararli gazlarni chiqarmaydigan, atrof-muhitni asraydigan, ekologik toza tex-
nologiyalarni yaratish orqali ekologik toza mahsulotlarni yetishtirish masalasiga ham alohida ahamiyat berish 
lozim bo‘ladi.

To‘rtinchidan, bir tomondan, tabiatdagi barcha resurslar cheklangan bir paytda inson ehtiyojlari cheksi-
zligini inobatga olib, ularning muvofiqligini ta’minlash maqsadida ne’matlarni ishlab chiqarishni kengaytirishni 
tabiiy resurslarni kamaytirmasdan amalga oshirish choralarini ham ko‘rish dolzarb masalalar sirasiga kiradi.

Beshinchidan, aholining doimiy o‘sib borayotgan ehtiyojlarini qondirish uchun qancha ishlab chiqarish, 
qanday ishlab chiqarish, kimga mo‘ljallab ishlab chiqarish masalasiga atrof-muhitni asragan holda katta 
ahamiyat beriladi.

I L M I Y  M U A M M O N I  Q O ‘ Y I L I S H I
A. Midilli, I. Dincer, M. Aylar o‘z tadqiqotida barqaror rivojlanish uchun yashil energiya strategiyalarini 

taklif etishgan. Barqaror energiya strategiyalari yashil energiya (masalan, shamol, quyosh, suv toshqini, bio-
massa) ko‘p ishlab chiqariladigan mamlakatlar iqtisodiyotiga muhim hissa qo‘shishi mumkin deb hisoblaydilar. 
Shu sababli, yashil energiya ta’minoti va rivojlanishiga investitsiyalar Hukumat va boshqa organlar tomonidan 
ekologik xavfsizroq va barqaror kelajak uchun yoqilg‘ilarni yashil energiya bilan almashtirish uchun rag‘batlan-
tirilishi kerak ekanligi asoslab berilgan [1]. 

Resurslar tanqisligi, ekologik muammolar va iqtisodiy xavflar kabi bugungi kun muammolari A. V. Vaxabov, 
Sh. X. Xajibakiyev, Sh.A.Tashmatov, M. T. Butaboyevlarning ilmiy-tadqiqot ishlarida o‘rganilgan [2]. Ularning 
ilmiy ishlarida va ilmiy adabiyotlarida shu kabi muammolarga faqatgina yashil iqtisodiyotga o‘tish orqali erishish 
mumkinligi qayd etilgan.

MDH vakillari T. V. Zaxarova, Valentin Pchelintsev, Tatyana Kruglikova, Irina Jivotovskaya, Tatyana Cher-
nomorova, Tkachenko Aleksandr Aleksandrovich va boshqalar, yashil iqtisodiyotga o‘tish zarurligi va bu mam-
lakat rivojiga yuqori darajada ta’sir etishini ta’kidlab o‘tishgan [3].

T A H L I L  V A  N A T I J A L A R
Keyingi 200 yil ichida Yer kurrasida iste’molchilar soni 5 marta ko‘paydi,ammo yer sathi, tabiiy boyliklar 

ko‘paygani yo‘q. Iqlim o‘zgarishlari ham kuchayib bormoqda. Yer kurrasining 72% okeanlardan iborat, quruqli-
kning esa bir qancha qismida yashashga imkoniyat yo‘q. U kabi muammolarga barham berish iqtisodiy o‘sishni 
ta’minlovchi strategiyalar bilan birga olib borilishi, ta’lim, sog‘liqni saqlash, ijtimoiy himoya va ish o‘rinlari yaratish 
kabi turli ijtimoiy ehtiyojlarni qondirish, shu bilan birga atrof-muhitning ifloslanishiga qarshi kurashish maqsad-
larida yangi muqobil energiyalardan foydalanish orqali samaradorlikka olib boruvchi elekrtotexnika mahsu-
lotlarini yaratish muhim masala bo‘lib bormoqda.Innovatsion elektrotexnologiyalar ekologik samaradorlik va 
iqtisodiy o‘sish uchun asosiy omil hisoblanadi. Eko-texnologiya - bu atrof-muhitga salbiy ta’sirni kamaytirishga 
olib keladigan har qanday elektrotexnologiyadir; bu yangi mahsulotlar ishlab chiqarish, tabiiy zahiralarni tejay-
digan va minimal zaharli moddalarni chiqaradigan tizimlar va jarayonlarni yaratishdir. Ekoelektrotexnologiya –
bu faqatgina tabiiy resurslarni va umuman atrof-muhitni saqlab qolish vositasi emas, balki resurslardan oqilona, 
zamonaviy, ishonchli foydalanish bilan bir vaqtda mamlakatning iqtisodiy farovonligini va umuman raqobatbar-
doshlik darajasini oshirishga yordam beruvchi juda samarali vosita. Ekologik yo‘naltirilgan rivojlanish siyosatini 
olib borish sur’ati innovatsion rivojlanish va innovatsion o‘zgarishlar hisobiga jadallashmoqda.

Dunyo bo‘ylab elektr transport vositalari tobora ommalashib bormoqda va ular energiya tejamkorligi va 
uglerod chiqindilarining kamayishi tufayli deyarli kelajak avtomobillaridir. Masalan, Tesla yaqinda bozor baho-
sida 100 milliard dollarga ko‘tarildi - bu Qo‘shma Shtatlardagi birinchi ommaviy avtomobil ishlab chiqaruvchisi 
bo‘lib, yaqin orada hech qanday sekinlashuv belgisini ko‘rsatmaydi.

Sanoat mutaxassislarining prognozlariga ko‘ra, Qo‘shma Shtatlarda yo‘lda harakatlanayotgan elektromo-
billar soni 2018-yil oxirida atigi 1 milliondan ortiq bo‘lgan bo‘lsa, 2030-yilga borib, 18,7 millionga etadi. 

2019-yilda butun dunyo bo‘ylab umumiy quvvati 200 GVt bo‘lgan qayta tiklanadigan energiya manbalari 
(TEM) obyektlari o‘rnatildi.

Quyosh Yerdagi asosiy energiya manbayi hisoblanadi, chunki har yili sayyoramizga taxminan 173 PVt 
(yoki 173 million GVt) quyosh energiyasi tushadi, bu esa global energiyaga bo‘lgan ehtiyojdan 10 ming baravar 
ko‘proqdir. 

Quyosh panellari bulutli havoda va hatto qor yog‘ishida ham energiya ishlab chiqarishi mumkin. Eng katta 
samaradorlik uchun ular ma’lum bir burchak ostida o‘rnatilishi kerak – ekvatordan qanchalik uzoqroq va pan-
ellarni o‘rnatish burchagi qanchalik katta ekani ahamiyatga ega.

Shamol energiyasi eng tez rivojlanayotgan qayta tiklanadigan energiya texnologiyalaridan biridir. IRENA 
nashri ma’lumotlariga ko‘ra, so‘nggi yigirma yil ichida quruqlikda va dengizda shamol energiyasini ishlab chiqa-
rishning global quvvati deyarli 75 baravar o‘sdi.

Xitoy o‘n yil ichida qayta tiklanadigan energiya uskunalari bo‘yicha yetakchi ishlab chiqaruvchiga aylandi. 
Dunyodagi eng yaxshi 10 ta quyosh batareyasi ishlab chiqaruvchisidan yettitasi Xitoy elektrotexnologiya 
sanoati korxinalaridir. Umuman olganda, texnologiyalarning rivojlanishi qayta tiklanadigan energiya manbala-
rining yangi obyektlarini qurish xarajatlarini pasaytirdi. Bu Xitoyning 2060 yilga kelib uglerod neytral bo‘lishi 
to‘g‘risidagi rejalari amalga oshishini tezlashtiradi.

Shuningdek, Yaponiya, Janubiy Koreya, Yangi Zelandiya va Buyuk Britaniya 2050 yilgacha faqat TEMdan 
foydalanishni rejalashtirmoqda. 2020-yil sanoat inqilobidan keyin Buyuk Britaniya elektr tarmog‘i uchun eng 
“yashil yil” bo‘ldi. Mamlakat 67 kun davomida ko‘mirsiz yashay oldi. Britaniya 2025 yilga kelib an’anaviy energiya 
manbalaridan voz kechishni rejalashtirmoqda.

Yevropa mamlakatlarning “yashillik” ko‘rsatkichi natijalariga ko‘ra, mamlakatlar o‘rtasida eng yuqori ko‘rsat-
kich Shvetsiya davlatiga taalluqli bo‘lib – 78,72 indeksiga teng,keying o‘rinlarda esa Daniya, Chexiya hissasiga 
to‘g‘ri keladi. Eng quyi ko‘rsatkich esa Ukraina – 48,32 ga teng.Xulosa qilish mumkinki, Shvetsiya yashillik 
ko‘rsatkichlari bo‘yicha taraqqiy etgan va ekologiya muhofazasi bo‘yicha samarali mexanizmga ega.

Butun dunyoga mashxur elektrotexnika mahsulotlarini ishlab chiqaruvchi kompaniyalardan “Intel” shamol, 
quyosh, suv va biomassadan quvvat oladi. 2012 yildan beri kompaniya 2000 ta energiya tejash loyihasiga 185 
million dollar sarmoya kiritdi va korporatsiya tomonidan AQSh va Yevropa Ittifoqida iste’mol qilinadigan elektr 
energiyasining 100 foiz qayta tiklanadigan energiya manbalaridan olinadi. “Apple” ham uglerod neytral bo‘lishni 
maqsad qilgan. U bir nechta quyosh fermalarini sotib oldi va ma’lumotlar markazlarini barqaror energiya bilan 
ta’minladi. 2018 yildan boshlab “Apple” barcha chakana savdo do‘konlari, ofislari va ma’lumotlar markazlari 100 
foiz qayta tiklanadigan energiya bilan ta’minlanadi.

O‘zbekistonning “yashil iqtisodiyot”ga o‘tish strategiyasini ro‘yobga chiqarish muqobil energetikani rivojlan-
tirishni nazarda tutadi. Elektrotexnika sanoati korxonalari qayta tiklanuvchi energiya manbalari (QTEM) tizimini 
yaratish loyihalarida ishtirok etish imkoniyatiga ega bo‘ladi, buning uchun kamida 1 mlrd dollarlik butlovchi 
qismlar talab qilinadi. QTEM ishlab chiqarish quvvatini 15 GVtgacha hamda elektr energiyasi ishlab chiqarish 
umumiy hajmida ularning ulushini 30 foizdan ziyodga oshirish nazarda tutilgan.

Prezident Murojaatnomasida hududlardagi xonadon va korxonalarda umumiy quvvati 5-10 MVt bo‘lgan 
QTEM qurilmalaridan foydalanish loyihalarini amalga oshirish zarurligi qayd etilgan. Kelgusi 3 yilda barcha 
davlat tashkilotlarida quyosh panellari va issiq suv kollektorlari o‘rnatiladi. Buning uchun 2 mlrd dollar miqdorida 
investitsiyalar jalb qilinib, uning hisobidan elektr energiyasi va gaz iste’molining 60 foizi “yashil energiya”ga 
o‘tkazilishi ko‘zda tutilgan. 

X U L O S A  V A  T A K L I F L A R
Jahon tajribasi shuni ko‘rsatadiki, “yashil iqtisodiyot” mintaqaviy rivojlanishni, ijtimoiy barqarorlikka eri-

shishni, “yashil iqtisodiyot” tarmoqlarida yangi ish o‘rinlari yaratilishi orqali iqtisodiy salohiyatni oshirishni 
rag‘batlantiradi. “Yashil iqtisodiyot”, asosan, iqtisodiy taraqqiyotga yordam beradi va yalpi ichki mahsulotning 
o‘sishini, mamlakat daromadlarini oshirishni, aholini ish bilan ta’minlaydi, mamlakatda ishsizlik darajasini pasay- 
tiradi. Shu bilan birga, yashil iqtisodiyotni rivojlanishida elektrotexnika kompaniyalari atrof-muhitga zarar yetkaz- 
magan holda jamiyatning hayot sifatini yaxshilash orqali iqtisodiy rivojlanishga erishishni maqsad qilgan, qayta 
tiklanadigan energiya manbalari, iqlim o‘zgarishi, foydali qazilma minerallarning yo‘qolishi va suv resurslarining 
tanqisligi kabi global tahdidlar xavfini kamaytiradi.

